                                         BANDO

 DÍA DA RECONQUISTA

A efeméride que nos convoca ten que ver co rexeitamento da invasión levada a cabo polos exércitos napoleónicos en España, en Galicia, en Vigo. Ten que ver coa derrota daquela tropa invasora, ocorrida hai 194 anos. Os ecos da guerra xorden da crónica daquel tempo, pero adquiren hoxe, tristemente, novas e sombrías proxeccións na vella Mesopotamia, berce de civilizacións. Os ecos da guerra, dous séculos despois da efeméride que aquí nos reúne, teñen provocado nestes días manifestacións masivas de rexeitamento dese ataque preventivo, desoutra invasión. Coma noutras ocasións, as rúas de Vigo acolleron o impulso da marea humana decidida a deixarse oír, a reafirmarse máis unha vez a favor da paz, en contra da invasión. Mudan os tempos e algunhas vontades permanecen.

Vaia o recoñecemento solidario do cronista para con esas expresións da humana marea viguesa en data tan lonxana e neste tempo noso ateigado de ameazadoras sombras emanadas do pestilente ruído das bombas. Vaia tamén o compromiso de buscarmos, individual e colectivamente, nesta cidade aberta, que mira ao mar, as luces que nos axuden a superar estes e outros desacougos e a deseñar e realizar proxectos de futuro, imprescindibles para manter a velocidade de cruceiro e o potencial económico da maior concentración urbana e a auténtica locomotora de Galicia.

Foi e vén sendo ese o papel desempeñado por Vigo e todo indica que esa función debe continuar co impulso das mareas: o procedente do mar amigo que non cesa e o emanado dunha colectividade decidida e esforzada, afeita a medir os logros e as conquistas como estricto resultado do traballo desenvolvido. Logros en todo o relacionado coa pesca e o mar, a industria e o comercio ou as iniciativas editoriais, xornalísticas, culturais, necesitadas de novos impulsos, igual que a cidade mesma na súa proxección urbana, redeseñada ao abeiro dos proxectos da Eurorrexión ou do Eixo Atlántico, na dimensión europea.

Todo iso require asistencias e compromisos, encontros de persoas e institucións, colectivos diversos unidos nos impulsos esenciais para afrontar os retos do século XXI: os desenvolvementos das novas tecnoloxías da información e da comunicación e as infraestructuras viarias, imprescindibles e rápidas para o intercambio e o progreso, para as necesarias transformacións urbanas. Máis alá das lexítimas discrepancias, da pluralidade de visións e accións que Vigo acolle, é preciso salientar a necesidade de activar as cooperacións que permitan ese novo salto cualitativo, compromiso da cidade consigo mesma e con Galicia, aproveitando o sempre actuante impulso das mareas, na terra e no mar.

A nosa, aberta, dinámica, tamén por veces desordenada e dispersa nos esforzos, é unha cidade que mira e se mira e se proxecta no mar cantado e humanizado hai máis de sete séculos por trobadores como Martín Códax, dono dos segredos das ondas do mar de Vigo. Esa simbiose amical de Vigo co mar é un dos motores e tamén un dos riscos distintivos desta urbe, loxicamente sobresaltada nestes meses pola terrible aparición do chapapote no mar maior. Entón a marea humana foi asemade canle de expresión, chamada reivindicativa e activa e dique de contención, nunca máis, fronte á espesura viscosa e mortífera do fuel “desprestixiado”.

Novamente o impulso das mareas, homes e mulleres ao abeiro do mar, marcando pautas para a acción, o compromiso e o bo goberno en sempre desexable sintonía coa cidadanía, na procura de respostas e luces solidarias nun horizonte cargado de incertezas e sombras. Novamente a vontade das viguesas e os vigueses apelando á xenerosidade, ao talento, á altura de miras, á perseverancia, tan ben exemplificadas por quen hoxe reciben público e merecido recoñecemento. Parabéns para todas e para todos. En terra de excelentes xornalistas, permítaseme unha referencia agradecida para quen fixeron e fan “Faro de Vigo”, e van xa cento cincuenta anos. O Faro, Diario Decano da prensa española, é, entre outras moitas cousas, fonte imprescindible para coñecer o latexar histórico de Vigo e, moi especialmente, para adiviñar algunhas das súas proxeccións de futuro.

Ese futuro pasa, desde logo, pola información, o coñecemento e a comunicación, polo traballo e o esforzo xeneroso e solidario, pola liberdade -coa que case sempre, e agora, temos contas pendentes- polo diálogo e pola paz, tan invocada estes días nesta cidade polas mareas humanas acompasadas cos ritmos do mar, despensa e refuxio necesitado tamén de activas proteccións fronte a agresión e a barbarie. Porque sí, porque é de xustiza e porque bañarnos hemos nas ondas, miña amiga, meu amigo, no mar noso e de todos. No mar de Vigo.

Nada impediu o crecemento, o despegue da maior cidade de Galicia desde que dobrou o seu curso o século XIX e ao longo de boa parte do século XX. Nada debe impedir as inevitables expansións que a cidade ha acometer no século XXI,  co impulso das mareas, na terra e no mar. Velaí, pois, a tarefa da conquista e a reconquista do futuro, a necesidade de que se confirme canto antes a noticia de que esta cidade acada novas e exemplares cotas de progreso e benestar para as súas xentes e para Galicia e supera, entre algunhas sombras, os retos do futuro que asoma. A noticia de que os maiores impulsos e os mellores soños seguen a ser posibles, para todas e para todos, en Vigo de Galicia.

